
SBANKLAR MOLIYAVIY 

BARQARORLIGINI 
TA’MINLASHDA BANK 

ZAXIRALARIDAN KOMPLEKS 
FOYDALANISH ZARURATI VA 

AMALIYOTI
Xolmamatov Farhodjon Kubayevich

iqtisodiyot fanlari bo‘yicha falsafa doktori, professor

Annotatsiya:	Ushbu	maqolada	tijorat	banklarida	kreditlarni	tasniflashning	nazariy	asoslari,	banklarda	kredit	portfelini	tas-
niflash	amaliyoti	va	ularga	zaxira	tashkil	etish	tartibi	chuqur	tahlil	qilingan	va	o‘rganilgan.	Maqolada	O‘zbekiston	Respub-
likasida	kreditlarni	tasniflash	va	ularga	zaxira	tashkil	etish	bo‘yicha	ilmiy	xulosa	va	amaliy	takliflar	berilgan.	

Shuningdek, banklarning moliyaviy barqarorligini ta’minlashda banklarda tashkil etiladigan ehtimoliy yo‘qotishlarga qarshi 
zaxiralarni shakllantirish zarurati va undan foydalanish amaliyoti tadqiq etilgan.

Kalit	so‘zlar: standart kreditlar, substandart kreditlar, qoniqarsiz kreditlar, shubhali kreditlar, umidsiz kreditlar, kredit riski, 
diversifikatsiya,	kredit	qo‘yilmalari,	bank	kreditlari,	muammoli	kreditlar,	zaxiralar.
Abstract:	In	this	article,	the	theoretical	basis	of	the	classification	of	loans	in	commercial	banks,	the	practice	of	classifying	
the loan portfolio in banks and the procedure for creating a reserve for them are deeply analyzed and studied. The article 
provides	a	scientific	conclusion	and	practical	suggestions	on	the	classification	of	loans	in	the	Republic	of	Uzbekistan	and	
the creation of a reserve for them.

Also,	the	necessity	of	formation	of	reserves	against	possible	losses	organized	in	banks	in	ensuring	the	financial	stability	
of banks and the practice of its use have been researched.

Key	words:	standard	loans,	substandard	loans,	unsatisfactory	loans,	doubtful	loans,	bad	loans,	credit	risk,	diversification,	
loan deposits, bank loans, problem loans, reserves.
Аннотация:	В	данной	статье	глубоко	анализируются	и	изучаются	теоретические	основы	классификации	кредитов	
в	коммерческих	банках,	практика	классификации	кредитного	портфеля	в	банках	и	порядок	создания	резерва	по	
ним.	В	статье	даны	научный	вывод	и	практические	предложения	по	классификации	кредитов	в	Республике	Узбе-
кистан	и	созданию	резерва	по	ним.

Также	исследована	необходимость	формирования	резервов	на	возможные	потери,	организованных	в	банках	для	
обеспечения	финансовой	устойчивости	банков	и	практика	его	использования.

Ключевые	слова:	стандартные	кредиты,	субстандартные	кредиты,	неудовлетворительные	кредиты,	сомнительные	
кредиты,	 безнадежные	 кредиты,	 кредитный	 риск,	 диверсификация,	 кредитные	 вложения,	 банковские	 кредиты,	
проблемные	кредиты,	резервы.

K I R I S H
O‘zbekistonda bank tizimi islohotlari hal qiluvchi bosqichga qadam qo‘ydi, 2020-yil 12-maydagi PF-5992-

sonli “2020–2025-yillarga mo‘ljallangan O‘zbekiston Respublikasining bank tizimini isloh qilish strategiyasi 
to‘g‘risida”gi Farmonning qabul qilingani buning isbotidir. Farmonda tijorat banklari oldiga qo‘yilgan asosiy 
vazifa ularni kapitallashtirish hamda davlat ulushi mavjud bo‘lgan banklarni xususiylashtirish, bunga birinchi 
navbatda xorijiy investorlarni jalb qilishdan iborat [1].

Hozirgi globallashuv sharoitida bank tizimi va tijorat banklarining moliyaviy jihatdan barqarorligi, moliyaviy 
resurslarning samarali ishlatilishi, yo‘qotishlarni oldini olish maqsadida tashkil etiladigan turli xil zaxiralar, xus-
usan, muammoli kreditlarni qoplash uchun tashkil etiladigan maxsus zaxiralar, ularning normalarda tashkil 
etilishi	barqaror	bank	faoliyatining	garovidir.	Ayniqsa,	kreditlarni	tasniflash	va	ularga	zaxira	tashkil	etish	banklar	
uchun muhim hisoblanadi. To‘g‘ri zaxira tashkil etish va uni oqilona boshqarish tijorat banklarida moliyaviy 
resurslarning yetishmasligini oldini oladi, moliyaviy resurslardan samarali foydalanish esa bevosita bankning 
daromad keltiradigan operatsiyalariga yo‘naltirilsa, bank uchun qo‘shimcha daromad manbayi bo‘lishi mumkin. 

Bu birinchidan, banklarning harajatlarini kamayishiga xizmat qilsa, ikkinchidan banklar uchun qo‘shimcha 
daromad va faoliyat ko‘lamini kengaytiradi. Qolaversa, bu aholining ish bilan ta’minlashga, daromadlarini 
oshirishga va farovonligiga xizmat qiladi. Zaxiralarni belgilangan me’yordan kam miqdorda tashkil etish esa 
bankning moliyaviy barqarorligiga salbiy ta’sir etishi mumkin, ya’ni me’yoridan kam miqdorda tashkil etilgan 
zaxira muammoli kreditlardan keladigan zararlarni qoplashga yetmasligi mumkin. Bundan tashqari mazkur zax-
iralar soliqlar va dividendlarga ham ta’sir qiladi. Zaxiraning ko‘p miqdorda tashkil etilishi soliqlar va dividendlar 
miqdorini kamayishiga olib keladi. Bu esa o‘z navbatida qimmatli qog‘ozlarga bo‘lgan ishonchni pasaytiradi va 
fond bozorining sustlashishiga olib kelishi mumkin. Shuning uchun bugungi kunda ular faoliyatini rivojlantirish, 
uchrayotgan muammolarni vaqtida aniqlab bartaraf etish dolzarb vazifalardan hisoblanadi.

Shu	nuqtayi	nazardan	olib	qaraganda	bugungi	kunda	tijorat	banklarida	kreditlarni	tasniflash	va	ularga	zax-
iralar yaratish mexanizmini takomillashtirish muhimdir.

A D A B I Y O T L A R  S H A R H I
Bozor iqtisodiyoti sharoitida tijorat banklarining asosiy maqsadi yuqori daromad olishga qaratilgandir. Buning 

uchun esa bank moliyaviy jihatdan barqaror bo‘lishi, doimiy va muntazam daromad manbaiga ega bo‘lishi talab 
etiladi. Bankning asosiy daromadi bu bevosita aktiv operatsiyalardan shakllanadi. Aktiv operatsiyalarning ichida 
ssuda(kredit) operatsiyalari asosiy o‘rinni egallaydi. Bu shundan dalolat beradiki, kredit operatsiyalarining qay 
darajada tashkil etilganligi va holati bevosita bank aktiv operatsiyalari, qolaversa, bankning faoliyatini belgilab 
beruvchi muhim omildir. Bank aktivlarini doimiy tarzda nazorat qilib borish, muammoli aktivlarni o‘z vaqtida 
aniqlash va ular bo‘yicha tegishli choralar ko‘rish har doim ham dolzarb masala hisoblanadi. Aktivlarni samarali 
tashkil	etish	va	boshqarishda	ularni	tasniflash	alohida	ahamiyatga	ega.	

Tasnif,	 (arabcha	 saralash,	 tartibga	 solish)	 klassifikatsiya	 –	 ilm	 yoki	 inson	 faoliyatining	 biror	 sohasiga	
oid o‘zaro bir xil tushunchalar. Tasnif har bir fanga xos muhim mantiqiy amal bo‘lib, uning vositasida shu fan 
doirasida	to‘plangan	bilimlar	qat’iy	tartibga	solinadi.	Tasniflash-davr	o‘tishi	bilan	o‘rganilayotgan	obyekt	haqidagi	
bilimlarimizning	 rivojlanishiga	mos	 ravishda	 takomillashtirib,	 tuzatilib,	 rivojlantirib	 boriladi.	 Tasniflash	 har	 bir	
tushunchaning	tafakkur	tizimidagi	o‘rnini	aniqlab	beradi.	Tasniflash	natijasida	hosil	bo‘lgan	bilim	predmetning	
asosiy xususiyatlari hamda ular o‘rtasidagi munosabatlarni aniqlashga imkon yaratadi va bu bilimlar tartibga 
solingan hisoblanadi [2].

Fanda zaxira tushunchasi (fr. reserve g‘amlab qo‘yilgan narsa, lot. reservare – g‘amlamoq, saqlamoq) 
yetarlicha keng foydalaniladi va u o‘zining mohiyatiga ko‘ra “Zaxira – ehtiyot qilib saqlangan narsalar (oziq-
ovqat, pul, buyum, qurol-aslaha va b.) [3] yoki “zarurat tug‘ilganida ishlatish uchun g‘amlab qo‘yilgan biror narsa; 
zarur yangi materiallar, kuchlar olinadigan manba” ni bildiradi [4].

Bank	 ishida,	 bizning	 fikrimizcha,	 P.Rouzning	 zaxiralarga	 bergan	 ta’rifi	 klassik	 hisoblanadi.	 Unga	 ko‘ra	
zaxiralar – bu “kutilmagan xarajatlar”ni qoplash uchun ishlatiladigan mablag‘lardir. Bunda muallif ularga “sud 
tartibida undirilgan mablag‘larni, hali e’lon qilinmagan dividendlarni to‘lash uchun foydalaniladigan zaxiralar” 
to‘lovini ham kiritadi [5].

Kredit	tashkilotining	zaxiralarini	samarali	va	samarasiz	deb	tasniflash	mumkin.	Xususan,	A.	V.	Belyakov	
“o‘z egasiga noqulay voqealardan himoyalanish, istalmagan oqibatlarni yumshatish” imkonini beruvchi xus-
usiyatga ega zaxiralarni samarali zaxiralar toifasiga kiritadi. Bunda, uning ta’kidlashicha, “xo‘jalik yurituvchi 
subyekt qanchalik ko‘p samarali zaxiralarga ega bo‘lsa, uning korxonasi shunchalik ishonchlidir” [6]. 

Ayrim	mualliflar	zaxira	deganda	moliyaviy	resurslarning	kafolatli	likvidligini	ta’minlash	uchun	ishlatiladigan	
aktivlarni	tushunadilar.	Masalan,	Ch.Dj.Vulfelning	fikricha,	ayrim	turdagi	operatsiyalarni,	xususan	aktiv	operat-
siyalarni boshqarish turli likvidlik darajasiga ega aktivlar ajratilishini va berilgan darajada saqlab turilishini talab 
etadi:	“Naqd	shakldagi	aktivlar	birlamchi	zaxira	deyiladi”	[7].

E. Ridning ta’kidlashicha, aktivlarni umumiy mablag‘lar jamg‘armasi modeli asosida yoki “banklar ichidagi 
banklar” metodi bilan boshqarish jarayonida birinchi navbatda birlamchi zaxiralar shakllanadi, ya’ni likvidlikni 
ta’minlash maqsadida qaytarib olinayotgan omontalarni to‘lash va kredit olishga berilgan buyurtmani qondirish 
uchun zudlik bilan ishlatilishi mumkin bo‘lgan aktivlar. Bu tijorat bankining likvidligini ta’minlovchi asosiy manba. 
Birlamchi zaxiralar tarkibiga g‘aznadagi naqd pullar va cheklar, boshqa tijorat banklaridagi korrespondentlik 
hisob raqamlaridagi mablag‘lar, ya’ni “Naqd pullar va to‘lov xujjatlari” qismiga kiradigan aktivlar kiradi. Iqtisodiy 
tabiatiga ko‘ra, bu funksional kassa likvid aktivlaridir [8]. 

Professor Sh. Z. Abdullayevaning ta’kidlashicha esa ishonchsiz kreditlarni qoplash uchun zarur bo‘lgan 
rezerv fondlarini tashkil etish juda muhimdir, aks holda riskli kreditlarning yuqori darajasi bankning o‘z mab-
lag‘larining ma’lum qismini yo‘qotishga xavf tug‘diradi. Bu esa o‘z navbatida bankning to‘lovga noqobilligiga 
olib keladi. Ba’zi hollarda banklar bo‘yicha kredit qo‘yilmalarining o‘sish sur’atining pasayishi bir vaqtning o‘zida 
kredit risklarining kelajakda pasayishi yoki barqarorlashuviga olib kelishi mumkin. Kreditlar bo‘yicha zararlarni 
qoplash uchun tashkil qilinadigan rezervlar(zaxiralar) fondlari kredit risklarining o‘ziga xos himoyachisi bo‘lib 
xizmat qiladi [9].

Ssudalar bo‘yicha mumkin bo‘lgan yo‘qotishlar uchun shakllantiriladigan zaxiralarning ahamiyati yana 
shundan iboratki, zaxiralarning tegishli ko‘rsatkichlari tijorat banklarining reytingini baholashda qo‘llaniladi.

Xalqaro amaliyotda banklar faoliyatining qiyosiy tahlilida zaxiralar albatta ko‘rsatish majburiy hisoblanadi. 
Masalan, xalqaro moliyaviy hisobotlar standartlariga (XMHS) ko‘ra, taqqoslash quyidagi asosiy ko‘rsatkichlar 
bo‘yicha	amalga	oshiriladi:

■ Sof foiz daromadi;
■ Ssudalar bo‘yicha zararlarni qoplash uchun umumiy zaxira;
■ Tijorat banklari bo‘yicha zararlarni qoplash uchun zaxira;
■ O‘z mablag‘larining umumiy summasi;
■ Ma’muriy va operatsion xarajatlar;
■ Pul va kredit investitsiyalari;
■ Pul mablag‘lari, ssuda va investitsiyalar qoldig‘i.
Ushbu ko‘rsatib o‘tilgan yettita ko‘rsatkichning ikkitasi zaxiralarga tegishli bo‘lib, ular bank kredit portfe-

lining sifatini aks ettiradi.
Zaxiralar kredit tashkilotlarini kategoriyalar va tasnif guruhlariga kiritish jarayonida ularning moliyaviy 

ahvolini aniqlashda muhim ahamiyat kasb etadi.
Zaxiralarni shakllantirishning muhimligi shundaki, banklar hali ssuda oluvchining to‘lov qobiliyatini baho-

lash to‘g‘risida axborot to‘plash borasida reja asosida ish olib borishni o‘rganganlaricha yo‘q, mijozlarning tarixi 
va ularga doir hujjatlar to‘plamini mufassal o‘rganmaydilar. 

Mamlakatimiz bank tizimining samaradorligini oshirish iqtisodiyotning real sektorini kreditlashda bankla-
rning faol ishtirok etishi bilan bog‘liqdir. Biroq, mamlakatimiz tijorat banklari kreditlash faoliyatini olib borishda 
bir qancha qiyinchilik va muammolarga duch kelmoqda. Ayniqsa, bugungi kunda tijorat banklarini daromad 
keltiruvchi aktivlarining asosiy qismini tashkil etuvchi kreditlar orasida muammoli kreditlarning mavjudligi sezi-
larli bo‘lmoqda. 

Bugungi kunga kelib, tijorat banklari kredit portfelining ma’lum bir qismini muammoli kreditlar tashkil etadi. 
Iqtisodiy holatning yomonlashishi, ishlab chiqarish sur’atlarining pasayishi, qarzdor korxona to‘lov qobiliyatining 
tushib ketishi an’anaviy tarzda tijorat banklarining muammoli kreditlari hajmining o‘sishiga olib keladi.

1-jadval: Banklar tomonidan berilgan kreditlar va muammoli kreditlarning o‘zgarishi dinamikasi1

Davr Jami kreditlar, mlrd so‘m Muammoli kreditlar, mlrd 
so‘m

Muammoli kreditlarning 
ulushi, foiz

01.01.2021-y. 276 974,8 5 784,8 2,1
01.01.2022-y. 326 385,6 16 974,0 5,2
01.01.2023-y. 390 048,9 13 992,4 3,6

Tahlil qilingan davrda mamlakatimiz tijorat banklarining kredit portfeli 1,4 martaga o‘sgan va 2023-yil 
boshiga 390 trln so‘mdan oshgan. shu bilan birga muammoli kreditlarning summasi ham keskin ortganligini 
ko‘rishimiz mumkin. 2021-yilda 5,8 trln so‘mdan iborat bo‘lsa, 2023-yilga kelib deyarli 14 trln so‘mga yetgan. 
Ayniqsa, 2022 yilda 16,9 trln so‘mni tashkil etganligi bank tizimi uchun xavotirli signal hisoblanadi. Muammoli 
kreditlarning jami kreditlardagi ulushi esa 2021-yil boshiga 2,1 foizni tashkil etgan, 2022-yilga kelib esa 3,1 foiz 
bandga oshgan va 5,2 foizga yetgan. Buning asosiy sababi 2021-yildagi Covid-19 pandemiyasi bilan bog‘liq 
bo‘lib, kredit oluvchilar moliyaviy holatining yomonlashishi va kreditni qaytarish bilan bog‘liq imtiyozlar his-
oblanadi. 2023-yilga kelib vaziyat biroz yaxshilanganligini ko‘rish mumkin. Umuman olganda, bank tizimidagi 
muammoli kreditlarning holati qoniqarli, deb bo‘lmaydi. Xalqaro ekspertlarning tavsiyasiga ko‘ra, muammoli 
kreditlarning ulushi jamiga nisbatan 3 foizdan ortmasligi keltirib o‘tiladi.

Iqtisodiy holatning yomonlashishi, ishlab chiqarish sur’atlarining pasayishi, qarzdor korxona to‘lov qobili-
yatining tushib ketishi an’anaviy tarzda tijorat banklarining muammoli kreditlari hajmining o‘sishiga olib keladi. 
Bozor iqtisodiyoti rivojlangan mamlakatlarda muammoli kreditlar kelib chiqishining asosiy sabablari orasida 
quyidagilar	ajratib	ko‘rsatiladi:

● qarzdorning pul oqimi va moliyaviy faoliyati ustidan nazoratning yetarli emasligi;
● qarzdor mijoz ishlab chiqarayotgan tovar yoki ko‘rsatayotgan xizmat lar raqobatbardoshligining tushib 

ketishi yoki bozordagi o‘rnining yomonlashishi; 
● samarasiz marketing va sifatsiz boshqaruv;
● qarzdor moliyaviy holatining malakasiz tahlili;

1 O‘zbekiston Respublikasi Markaziy bankining ma’lumotlari asosida muallif hisob-kitoblari

● kredit bo‘limi hodimlarining qarzdor faoliyat yuritayotgan tarmoq xususiyatlarini hamda uning ehtiyojla-
rini yetarli darajada bilmaslik oqibatida kreditlashning noto‘g‘ri tashkil etilgani;

● kreditni so‘ndirish davrida bank tomonidan monitoringni kuchsiz bo‘lishi yoki umuman bo‘lmasligi;
● garov ta’minotining yetarli emasligi;
● kreditni maqsadlilik tamoyilining buzilishi va b.
Muammoli	kreditlarning	yuzaga	kelishida	yana	bir	asosiy	omil	kredit	portfeli	diversifikatsiyasining	zaifligi	

hisoblanadi. Agar banklar ma’lum bir sohaga yoki tarmoqqa me’yordan ko‘p kredit ajratsa, o‘sha soha yoki tar-
moqda bo‘ladigan har qanday o‘zgarish bankning moliyaviy holatiga sezilarli ta’sir ko‘rsatadi. Quyidagi rasmda 
mamlakat	bank	tizimi	kredit	portfelining	iqtisodiyot	sohalari	bo‘yicha	diversifikatsiyasi	darajasi	keltirib	o‘tilgan.

1-rasm: Banklar kredit portfelida iqtisodiyot sohalarining ulushi2, 2023-yil boshiga foizda

Bank kredit portfelida sanoat sohasi yetakchi bo‘lib, uning ulushi 32,5 foizni tashkil etgan. Oxirgi yillarda 
sanoat sohasining ulushi sezilarli darajada pasayganligini ko‘rish mumkin. Xususan, 2019-yilda sanoatning 
ulushi deyarli 40 foizni tashkil etgan. Jismoniy shaxslarga ajratilgan kreditlar ulushi esa 25,9 foizga yetgan. 
So‘nggi yillarda jismoniy shaxslarni kreditlash keskin ko‘paygan. 2019-yilda jismoniy shaxslarga ajratilgan 
kreditlar jamiga nisbatan 14,5 foizni tashkil etgan bo‘lsa, 2023-yilga kelib 11,4 foiz bandga oshgan. Shuningdek, 
qishloq	xo‘jaligi	10	foiz	atrofida,	savdo	va	umumiy	ovqatlanish	hamda	transport	va	kommunikatsiya	o‘rtacha	
7 foizni tashkil etmoqda. 

Xulosa	qilishimiz	mumkinki,	oxirgi	yillarda	bank	tizimi	kredit	portfelining	diversifikatsiya	darajasi	oshib	bor-
moqda. 

2-jadval: Iqtisodiyot sohalari bo‘yicha kreditlarning tasnifi3, 2023-yil boshiga foizda
№ Sohalar Standart Substandart Qoniqarsiz Shubhali Umidsiz
1 Sanoat 31,7 39,1 28,3 31,7 18,9
2 Qishloq xo‘jaligi 10,6 11,9 12,3 12,3 9,1
3 Transport va kommunikatsiya 8,0 5,8 2,0 3,6 7,0
4 Qurilish sohasi 2,4 3,6 7,0 7,1 3,4
5 Savdo va umumiy xizmat 6,9 9,1 11,9 11,8 15,1
6 Moddiy-texnik ta’minot 1,0 0,9 0,5 1,0 0,8
7 Uy-joy kommunal xizmati 0,4 0,5 2,3 1,2 0,9
8 Boshqa sohalar 10,5 20,4 10,4 7,4 10,0
9 Jismoniy shaxslar 28,3 8,7 25,3 23,9 34,8

Jami kredit va lizing summasi 100,0 100,0 100,0 100,0 100,0

2 O‘zbekiston Respublikasi Markaziy bankining ma’lumotlari asosida muallif hisob-kitoblari
3 O‘zbekiston Respublikasi Markaziy bankining ma’lumotlari asosida muallif hisob-kitoblari

SMamlakat	 bank	 tizimi	 qonunchiligiga	 ko‘ra,	 qoniqarsiz,	 shubhali	 va	 umidsiz	 deya	 tasniflangan	 kreditlar	

muammoli	kreditlar	deyiladi.	Iqtisodiyot	sohalarida	kreditlarning	sifati	bo‘yicha	tasnifini	tahlil	qiladigan	bo‘lsak,	
muammoli kreditlar tarkibida sanoat va jismoniy shaxslarga berilgan kreditlar yetakchilik qilmoqda. Ushbu 
sohalarning umumiy kredit portfelidagi ulushi kattaligini hisobga olsak, bank tizimida muammoli kreditlar bilan 
bog‘liq vaziyat jiddiy ekanligidan dalolat beradi. Xususan, qoniqarsiz kreditlar tarkibida sanoatning ulushi 
28,3	foiz,	 jismoniy	shaxslar	25,3	foiz,	shubhali	deya	tasniflangan	kreditlarda	mos	ravishda	31,7	va	23,9	foiz	
hamda	umidsiz	kreditlar	tasnifida	18,9	foiz	va	34,8	foizni	tashkil	etgan.

2-rasm: Ehtimoliy yo‘qotishlarga qarshi zaxiralar harakati4, mlrd so‘mda

“Tijorat	 banklarida	 aktivlar	 sifatini	 tasniflash	 va	 aktivlar	 bo‘yicha	 ehtimoliy	 yo‘qotishlarni	 qoplash	 uchun	
zaxiralar shakllantirish hamda ulardan foydalanish tartibi to‘g‘risida”gi Nizomga5 asosan banklar har bir tasnif 
uchun kredit qoldig‘i summasiga nisbatan tegishli miqdorda zaxira tashkil etishi lozim. Unga ko‘ra, standart 
kreditlar – 1 foiz, substandart kreditlar – 10 foiz, qoniqarsiz kreditlar – 25 foiz, shubhali kreditlar – 50 foiz va 
umidsiz kreditlar – 100 foiz zaxira tashkil etishlari majbur etib belgilangan [10].

Tashkil etilgan zaxiralarning summasi oxirgi yillarda keskin ortgan bo‘lib, ayniqsa, 2021-yilda 1,5 martaga 
oshgan va 10 trln so‘mni tashkil etgan. Buning asosiy sababi sifatida COVID-19 pandemiyasining salbiy oqibat-
larini keltirish mumkin. 2023-yilga kelib 11,1 trln so‘mga yetgan.

X U L O S A
Bank tomonidan shakllantiriladigan zaxiralarning aynan tizim sifatida tushunilishi ulardan moliyaviy barqa-

rorlikni ta’minlash uchun kompleks foydalanish zaruratini ifodalaydi.
Zaxira yaratishdan umumiy maqsad daromadning bir qismini darhol taqsimlashdan ushlab qolish va 

uni kelajakdagi ko‘pincha mavhum moliyaviy muammolarni hal qilish uchun saqlab qo‘yishdan iborat. Zaxira 
rejalashtirilgan xarajatlar kutilgandan ortib ketganda ham, rejalashtirilgan davrda daromad pasayib ketishini 
kompensatsiya qilish uchun ham kerak bo‘lishi mumkin. Shuningdek, zaxiralar moliyaviy mablag‘lar uzilishlar 
bilan kelib tushayotganda, ularga bo‘lgan talabga mos kelmaganda ham yaratiladi. 

Zaxiralar tijorat banklarining moliyaviy holatiga bevosita ta’sir etishi mumkin. Ularning noo‘rin yoki asossiz 
o‘sishi bank barqarorligi va rentabelligining pasayishiga olib kelishi mumkin.

Mamlakatimiz	tijorat	banklarida	kreditlarni	tasniflash	va	muammoli	kreditlarga	zaxira	tashkil	etish	qonun-
chilikda ko‘rsatilgan tartibda amalga oshiriladi. Uning me’yoriy-huquqiy asoslari yaratilgan bo‘lib, bular O‘zbeki-
ston Respublikasi Soliq Kodeksi, O‘zbekiston Respublikasi “Markaziy banki to‘g‘risida”gi Qonun, O‘zbekiston 
Respublikasi “Banklar va bank faoliyati to‘g‘risida”gi Qonun hamda O‘zbekiston Respublikasi Markaziy banki-
ning qator me’yoriy hujjatlarida o‘z aksini topgan.

4 O‘zbekiston Respublikasi Markaziy bankining ma’lumotlari asosida muallif hisob-kitoblari
5	 https://lex.uz/docs/2703053

Banklarda	 tashkil	 etiladigan	 zaxiralardan	 samarali	 foydalanish	 uchun	 quyidagi	 takliflarni	 keltirib	 o‘tish	
maqsadga	muvofiq:

● banklar tomonidan kredit portfelining sifatini doimiy tarzda nazorat qilib borish va belgilangan me’yoriy 
darajalarga qat’iy amal qilinishini ta’minlash; 

● muammoli kreditlar bilan ishlash tizimi samaradorligini oshirish chora-tadbirlarini ishlab chiqishda xorij 
amaliyotidan unumli foydalanish;

● banklarning moliyaviy barqarorligini aniqlashning stress-test o‘tkazish tizimini takomillashtirib borish;
● banklarning moliyaviy barqarorlik ko‘rsatkichlariga ehtimoliy yo‘qotishlar uchun tashkil etilgan zaxi-

ralarning ta’sirini ekonometrik tahlillar orqali ta’sir etishini aniqlab borish.
Ushbu	takliflarning	amaliyotga	qo‘llanilishi	banklarning	moliyaviy	barqarorligini	oshirishga,	bank	risklarini	

kamaytirishga va muammoli kreditlarni oldini olishga xizmat qiladi.

